
Woordomskrywing

1.
In hierdie standaarde en vereistes het enige woord of uitdrukking waaraan 'n betekenis in die Wet geheg is, 'n ooreenstemmende betekenis en beteken --

"Árthropoda" enige stadium in die lewensiklus van 'n invertebrate lid van die Diereryk, wat bilateraal simmetries is met 'n gesegmenteerde liggaam, met gelede ledemate wat gepaard is, en 'n chitienagtige eksterne skelet;

"besending" 'n hoeveelheid minder bekende tipe mielies van dieselfde soort en klas wat aan dieselfde eienaar behoort, wat op 'n bepaalde tydstip gelewer word onder dekking van dieselfde vrabrief, afleweringsbrief of ontvangsbewys, of wat gelewer word onder dekking van dieselfde vragbrief, aflewerinsbrief of ontvangsbewys, of wat gelewer word deur dieselfde voertuig of spoorwegtrok, of wat uit 'n buis van 'n graansuier in ' skeepsruim of spoorwegtrok gelaai word, of indien so 'n hoeveelheid ingedeel is in verskillende grade, elke sodanige hoeveelheid van elk van die verskillende grade;
"die Wet"  die Landbouprodukstandaarde, 1990 (Wet No. 119 van 1990).

"gebrekkige mieliepitte" mieliepitte --

(a)
wat verskrompel, duidelik onvolwase, vermuf of verkleur is:  Met dien verstande dat normale verkleuring deur oksidasie, verkleuring wat tot die aanhegtingspunt van die pit beperk is en verrooiing nie as gebrekkig beskou sal word nie;

(b)
wat in die geval van springmielies deurgaans van 'n duidelike krytagtige voorkoms is;

(c)
wat uitgeloop is, insluitend pitte waarvan die groeipunte (plumule) in die kiem sigbaar verkleur is;

(d)
met holtes in die kiem of endosperm wat deur insekte of knaagdiere veroorsaak is;

(e)
wat sigbaar deur brand (smut"), grond, rook, steenkoolstof of op enige ander wyse besoedel is;

(f)
wat duidelik van minderwaardige gehalte is;  en

(g)
in die geval van springmielies, wat op enige wyse beskadig, gebreek of gebars is.

"houer" 'n sak of 'n losmaathouer;

"insek", met betrekking tot minder bekende tipe mielies, enige lewende insek wat skadelik is vir opgebergde graan, ongeag die stadium van onwikkeling van die insek;

"inspekteur" die Uitvoerede Beampte of 'n beampte onder sy beheer, of 'n Gemagtigde of 'n werknemer van 'n Gemagtigde;

"losmaatgraansteker" 'n dubbelbuissteker van 'n geskikte lengte met veelvoudige openinge aan die een kant van beide buise;
"losmaathouer" 'n graantrok, enige vervoermiddel of houer waaarin losmaatmielies gestoor of vervoer word;

"mielies van 'n ander klas" mielies wat uigesonderd kleur, nie voldoen aan die vorm, grootte en ander vereistes van die betrokke klas nie en sluit gewone duikpitmielies (Zea mays indentata) en gewone rondepitmielies (Zea mays indurata) in;
"mielies" van 'n ander kleur", met betrekking tot --

(a)
wit mielies, mieliepitte van 'n ander kleur as wit;  en

(b)
geelmielies, mieliepitte van 'n ander kleur as geel;

"minder bekende tipe mielies"  die volgende tipes mielies wat nie vir saaddoeleindes bestem is nie --
(a)
"broodmielies", die gedorste saad van die plant Zea mays amlyacea'

(b)
"springmielies", die gedorste saad van die plant Zea mays everta;

(c)
"pastamielies", ook bekend as "waxy maize", 'n tipe mielie wat 'n baie hoë persentasie molekulêr-vertakte amilopektien styselfraksie in die endosperm bevat en wat normaalweg van die plant Zea mays ceratina afkomstig is;  en

(d)
"suikermielies", die gedorste saad van die plant Zea mays saccharata;  Met dien verstande dat wit en geel duikpitmielies (Zea mays indentata) en wit en geel rondepitmielies (Zea mays indurata) vir die doeleindes van hierdie standaarde en vereistes nie ingesluit word nie;

“skadelike sade" sade of gedeeltes van sade van plantspesies wat volgens die Wet op Voedingsmiddles, Skoonheidsmiddles en Ontsmettingsmiddels,  1972 (Wet no 54 van 1972)'n risiko vir menslike of dierlike gesondhied kan inhou indien dit verbruik word, insluitende sade van Argemone mexicana L., Convolvulus spp., Crotalaria spp., Datura spp., Ipomoea spp., Lolium temulentum, Ricinus communis of Xanthium spp.,

"springmielies" die gedorste saad van die plant Zea mays everta;

"uitsettingsverhouding" die totale gepofte volume (ml) uitgedruk as 'n verhouding van die massa (g) van die werkmonster;  en
"vreemde voorwerpe" alle voorwerpe anders as mielies, glas, klippies, steenkool, mis of metaal:  Met dien verstande dat mielies van ander tipes as Zea Mays everta as gebrekkige mieliepitte beskou word.

Bestek

2.
Hierdie standaarde en vereistes het betrekking op minder bekende tipe mielies ten opsigte waarvan 'n goedkeuring vir die uitvoer daarvan ingevolge artikel 4 van die Wet verlang word.

Vereistes vir goedkeuring

3.
(1)
'n Goedkeuring in artikel 4 van die Wet bedoel, kan ten opsigte van 'n besending minder bekende tipe mielies uitgereik word indien --

(a)
die mielies in ooreenstemming met die klasse in item 4 uiteengesit, geklassifiseeer is;

(b)
die mielies in ooreenstemming met die grade in item 5 uiteengesit, gegradeer is;

(c)
die mielies aan die standaarde vir grade in item 6 uiteengesit, voldoen;

(d)
die houers waarin die mielies verpak is, waar van toepassing, aan die vereistes in item 7 uiteengesit, voldoen;

(e)
die mielies in ooreenstemming met die verpakkingsvereistes in item 8 uiteengesit, verpak is;

(f)
die betrokke houers in ooreenstemming met die mekvereistes in item 9 uiteengesit, gemerk is;

(g)
die betrokke besending in ooreenstemming met die metodes in item 10 uiteengesit, ondersoek is;

(h)
die betrokke besending mielies in ooreenstemming met die Regulasies Betreffende Beheer oor die Uitvoer van Minder Bekende Tipe Mielies vir ondeesoek aangebied is;  en

(i)
'n inspekteur na 'n ondersoek ingevolge genoemde regulasies bevind het dat die bepalings van hierdie standaarde en vereistes ten opsige van die betrokke besending nagekom is.


(2)
Die Uitvoerende Beampte kan afwyk van die standaarde en vereistes vasgestel en goedkeuring uitreik ten opsigte van 'n hoeveelheid van 'n produk wat –
(a)
as 'n proefneming of kragtens sodanige ander spesiale omstandig​hede as wat die Uitvoerende eampte in die betrokke geval goedkeur;  en

(b)
voldoen aan die vereistes vir sodanige produk wat van krag is in die land waarheen dit vir verkoop uitgevoer staan te word.

GEHALTESTANDAARDE

Klassifseringsvereistes
4.
Daar is drie klasse mielies bestem vir uitvoer, naamlik:

(a)
Pastamielies.

(b)
Springmielies;  en

(c)
Ongespesifiseerde mielies.

Grade vir minder bekende tipe mielies

5.
Die grade vir die verskillende klasse mielies wat vir uitvoer bestem is, is soos volg:

(a)
Pastamielies    


-
Graad PM1 en Graad PM2.

(b)
Springmielies 


-
Premiumgraad, Graad P1 en 
Graad P2

(c)
Ongespesifiseerde mielies

-
Graad U1 en Graad U2.

Standaarde vir klasse en grade
6.
(1) 
Behoudens die toelaatbare afwykings in subitem (3) voorgeskryf, moet mielies --

(a)
vry van 'n muwwe of ander ongewenste reuk wees;

(b)
vry van giftige chemiese stowwe wees wat dit ongeskik maak vir menslike en dierlike verbruik;

(c)
in die geval van pastamielies en ongespesifiseerde mielies, 'n voginhoud van hoogstens 14 persent hê;

(d)
vry van lewende insekte wees ongeag of sodanige insekte op of tussen die mielies, in of op die houers of losmaat mielies in 'n trok voorkom;

(e)
feitelik vry van vreemde voorwerpe wees;

(f)
feitlik vry van gebrekkige mieliepitte wees;

(g)
feitlik vry van mieliepitte van 'n ander kleur wees;  en

(h)
feitlik vry van mielies van 'n ander klas wees maar mag onreëlmatig in vorm en grootte wees.

(2)
Alle grade van die volgende klasse moet aan die addisionele vereistes voldoen:

(a)
Pastamielies moet --

(i)
'n krytagtige dowwe voorkoms hê;

(ii)
'n sagte endosperm bevat;  en

(iii)
'n bruin verkleuring toon wanneer die blootgstelde endosperm in 'n 0,1 persent-oplossing van jodium gedoop word:  Met dien verstande dat indien dit nie bruin verkleur nie, sodanige mielies as mielies an 'n ander klas beskou sal word.



(b)
Alle grade springmielies --

(i)
moet vry wees van muwwe, suur of ander ongewenste reuke;

(ii)
moet vry wees van insekte, ongeag of sodanige insekte in, op of tussen die springmielies of in die houers wat springmielies bevat voorkom;

(iii)
moet vry van glas, metaal, steenkool en mis wees;
(iv)
mag hoogstens een skadelike saad per 2 kg springmielies bevat;

(v)
moet vry wees van 'n stof wat dit ongeskik maak vir menslike verbruik of vir verwerking tot of aanwending daarvan as voedsel of voer;

(vi)
mag 'n voginhoud van hoogstens 14% hê;

(vii)
mag geen chemiese residu's bevat wat die voorgeskrewe maksimum residuperk oorskry nie:  Met dien verstande dat --

(aa)
indien die voorgeskrewe maksimum residuperk van 'n in​voerland laer is as wat ingevolge die Wet op Mis​stowwe, Veevoedsel, Landboumiddels en Veemiddels, 1947 (Wet No. 36 van 1947), toelaatbaar is, daar aan die invoerland se voorgeskrewe maksimum residuperk voldoen moet word; en

(bb)
die Uitvoerende Beampte toestemming mag verleen dat springmielies met 'n hoër maksimum residuperk uitge​voer word na lande waar hierdie verhoogde residuperk toelaat​baar is: Met dien verstande dat uitvoerdo​kumente dienoor​eenkomstig met die naam van die invoerland geëndosseer word;

(viii)
mag hoogstens 0,3% (m/m) vreemde voorwerpe in die geval van Premiumgraad en Graad P1 en hoogstens 0,5% (m/m) vreemde voorwerpe in die geval van Graad P2 bevat; 

(ix)
moet van so 'n gehalte wees dat 'n uitsettingsverhouding (ml/g) van minstens 40 ml/g, 38 ml/g en 36 ml/g onderskeidelik in die geval van Premiumgraad, Graad P1 en Graad P2 verkry word;

(x)
mag hoogstens 0,5% (m/m), 0,7% (m/m) en 0,9% (m/m) insek​beskadigde pitte onderskeidelik in die geval van Premium​graad, Graad P1 en Graad P2 bevat;

(xi)
mag hoogstens 1% (m/m), 1,5% (m/m) en 2,0% (m/m) gebreekte pitte onderskeidelik in die geval van Premiumgraad, Graad P1 en Graad P2 bevat; en

(xii)
moet, indien die invoerland aldus versoek, voldoen aan die vereistes vir plantskadelike organismes van fitosanitêre belang soos deur die Uitvoerende Beampte bepaal.

(xiii)
mag hoogstens 10 mikrogram per kilogram aflatoksien bevat waarvan aflatoksien B1 hoogstens 5 mikrogram per kilogram mag wees:  Met dien verstande dat --


(aa)
indien die voorgeskrewe maksimum aflatoksienperk van 'n invoerland laer is as wat toelaatbaar is, daar aan die invoerland se voorgeskrewe maksimum aflatoksienperk voldoen moet word;  en

(bb)
die Uitvoerende Beampte toestemming mag verleen dat springmielies met 'n hoër maksimum aflatoksieninhoud uitgevoer word na lande waar hierdie verhoogde afla​toksienperk toelaatbaar is:  Met dien verstande dat die uitvoer​dokumente dienooreenkomstig met die naam van die invoerland geëndoseer word.

(xiv)
kan voldoen aan die vereistes vir verklaarde plantskadelike organismes van fitosanitêre belang soos deur die Direkteur:  Direktoraat Plantgesondheid/Landbouprodukinspeksiedienste, bepaal;

(2)
Behoudens die bepalings van subitem (1) mag 'n uitvoerder 'n inspekteur versoek om die verklarings op die produkspesifikasie-dokument, wat die besending vergesel, ten opsigte van voginhoud, vreemde voorwerpe, insekbeskadigde pitte, gebreekte pitte, uitsettingsverhouding (ml/g), pittelling per 10g en springpersentasie, na 'n ondersoek as korrek te sertifiseer.

(3)
Die maksimum persentasie toelaaatbare afwykings van die standaarde soos in subitems (1) en (2) ten opsigte van die onderskeie grade uiteengesit, is soos volg:

	Aard van die afwyking
	Maksimum persentasie toelaatbare afwykings m/m)

	
	Klas en Graad

	
	Pastamielies
	Springmielies
	Ongespesifi​seerde mielies

	
	PM1


	PM2
	Pre-mium
	P1
	P2
	U1
	U2

	(a)
Mieliepitte van 'n ander kleur


	3
	5
	2
	3
	5
	3
	5

	(b)
Mieliepitte van 'n ander klas


	5
	5
	2
	3
	3
	3
	3

	(c)
Gebrekkige mieliepitte (uitgesluit Springmielies)

	7
	10
	-
	-
	-
	-
	10



	(d)
Gebrekkige mieliepitte (in die geval van Springmielies)

	
	
	
	
	
	
	

	
(i)  Gebreekte mieliepitte


	-
	-
	0,1
	1,5
	2
	-
	-

	
(ii)  Insekbeskadiging


	-
	-
	0,5
	0,7
	0,9
	-
	-

	(e)
Vreemde voorwerpe


	0,3
	0,5
	0,3
	0,3
	0,5
	0,3
	0,5

	(f)
Afwykings in paragrawe (a), (b), (c), (d) en (e) gesamentelik:  Met dien verstande dat sodanige afwykings individueel binne die gespesifi​seerde perke is

	7
	10
	2
	3
	5
	7
	10


VEREISTES VIR HOUERS

Algemeen

7.
(1)
'n Houer, uitgesluit 'n skeepsruim, 'n spoorweg- of padtrok en opber​gingsfasiliteit, wat minder bekende tipe mielies bestem vir uitvoer bevat, moet geskik, heel (uitgesonderd graanstekermerke in die geval van sakke), skoon, droog en reukloos wees.

(2)
Behoudens die bepalings van subitem (1) moet 'n sak wat minder bekende tipe mielies bestem vir uitvoer bevat --

(a)
nuut wees;

(b)
sterk genoeg wees vir die vervoer van die maksimum massa minder bekende tipe mielies wat in daardie sak geakkommodeer kan word; en

(c)
nie gevlek wees deur enige kleurstof, of deurtrek wees met enige vloeistof wat vlekke mag veroorsaak nie, uitgesonderd normale verkleuring as gevolg van blootstelling aan die son.

(3)
'n Skeepsruim waarin springmielies bestem vir uitvoer vrygestel word, moet -- 

(a)
sigbaar vry wees van insekte; en 

(b)
redelik vry wees van stukkies graan of enige ander materiaal wat insekte kan huisves.

(4)
'n Opbergingsfasiliteit, of 'n spoorweg- of padtrok moet --

(a)
sigbaar vry wees van insekte; en 

(b)
redelik vry wees van stukkies graan of enige ander materiaal wat insekte kan huisves;

Met dien verstande dat 'n inspekteur die uitvoerder of agent kan beveel om 'n besmette opbergingsfasiliteit, of spoorwegtrok of padtrok skoon te maak, te behandel of te berook.

VERPAKKINGSVEREISTES

Algemeen

8.
(1)
Minder bekende tipe mielies klasse en grade mag nie saam in dieselfe houer verpak word nie.
(2)
Sakke moet behoorlik toegemaak wees.
MERKVEREISTES

Besonderhede

9.
(1)
Elke houer of die meegaande uitvoerdokumente van 'n besending minder bekende tipe mielies moet gemerk of geëndosseer wees met --
(a)
die produknaam;
(b)
die klas, subklas en graad van die minder bekende tipe mielies;
(c)
die naam en adres van die uitvoerder of verpakker:  Met dien verstande dat indien sodanige naam en adres in kodevorm aangedui word dit by die Uitvoerende Beampte geregistreer moet wees;

(d)
die land van herkoms:  Met dien verstande dat geen afkortings of die uitdrukking "South Africa" alleenstaande gebruik mag word nie;
(e)
die produsent se kode of die silokode wat deur die produsent, uitvoerder of pakhuis, na gelang van die geval, by die Uitvoerende Beampte geregistreer is:  Met dien verstande dat --

(i)
indien 'n produsent meer as een plaas besit of bedryf, moet sodanige plase afsonderlik geregistreer word;

(ii)
sodanige kode voorafgegaan moet word deur die uitdrukking:  "producer", "silo", "packer", "PUC", "FBO" of enige ander geskikte term met 'n ooreenstemmende betekenis; en

(f)
die stapelnommer van die betrokke besending.


(2)
Behoudens die bepaling van subitem (1) moet elke buitehouer wat voorafverpakte eenhede bevat met 'n aanduiding van die totale aantal voorafverpakte eenhede per buitehouer gemerk word:  Met dien verstande dat indien die totale aantal voorafverpakte eenhede van buite sigbaar is, dit nie op die buitehouer aangedui hoef te word nie.

Verbode besonderhede

10.
Geen bewoording, illustrasie of ander metode van begripsuitdrukking wat 'n wanvoorstelling behels of wat regstreeks of by implikasie 'n misleidende indruk van die inhoud skep, mag op 'n houer wat minder bekende tipe mielies bevat, verskyn nie.

MONSTERNEMING

Algemeen

11.
(1)
'n Inspekteur moet vir die doeleindes van hierdie standaarde en vereistes, 'n verteenwoordigende ewekansige monster minder bekende tipe mielies op die volgende wyse onttrek:
(a)
In die geval van minder bekende tipe mielies wat in sakke uitgevoer word, moet klein hoeveelhede van die minder bekende tipe mielies op so 'n wyse onttrek word uit 'n aantal sakke wat minstens gelyk is aan die vierkantswortel van die totale aantal sakke in die besending, dat die monsters wat onttrek is verteenwoordigend van die hele besending is. Hierdie monsters moet in 'n houer bymekaar gegooi en deeglik gemeng word.
(b)
In die geval van minder bekende tipe mielies wat in losmaat uitgevoer word, moet --
(i)
monsters minder bekende tipe mielies wat in losmaathouers, uitgesonderd graansuiers vir ondersoek aangebied word, by elke luik of by minstens ses verskillende plekke, ewekansig uitgekies, deur die volle diepte van die besending met 'n losmaatgraan​steker onttrek word, sodat die monster wat onttrek is, ver​teenwoordigend van die inhoud van die losmaat​houer is.  Die gesamentlike monster uit elke losmaathouer moet deeg​lik gemeng en vir elke losmaathouer apart gehou word vir verdere ondersoek en moet 'n totale massa van ten minste 10 kg hê;  en
(ii)
monsters minder bekende tipe mielies wat vanuit 'n graansuier in 'n skeepsruim of 'n spoorweg- of padtrok gelaai word, moet met gereelde tussenpose op so 'n wyse onttrek word by die uitvloei van die verskepingsbakke op die vervoerbande, dat die monsters aldus onttrek verteenwoordigend sal wees van die besen​ding wat gelaai word.  Elke aparte monster moet deeglik gemeng word voor verdere ondersoek en die gesamentlike monster moet 'n totale massa van ten minste 10 kg hê.
(2)
'n Inspekteur mag ter enige tyd monsters van minder bekende tipe mielies uit enige deel van 'n graansuier onttrek.  Die monster wat uit 'n besending onttrek is, moet gehou word in twee verskillende porsies.
Afwykende monster

12.
Indien 'n inspekteur tydens die onttrekking van die ewekansige monsters of tydens die ondersoek merk dat enige van die hoeveelhede minder bekende tipe mielies wat uit enige sak of 'n gedeelte van 'n losmaathouer onttrek is, ooglopend swakker voorkom as, of verskil van die onttrek uit die res van die sakke of van die ander gedeeltes van die losmaat​houer, moet die inspekteur slegs uit sodanige sakke of gedeeltes van die losmaathouer met swakker of verskillende minder bekende tipe mielies monsters onttrek, in 'n houer gooi en dit deeglik meng.  Monsters onttrek op hierdie wyse sal, met die toepassing van hierdie standaarde en vereistes, as afwykende monsters beskou word en die ondersoekresultate sal slegs op monsters van toepassing wees wat van houers van die afwykende gedeelte onttrek is.

Verkryging van 'n werkmonster

13.
'n Werkmonster word verkry deur die ewekansige of afwykende monster van die besending volgens ICC ("International Association for Cereal Chemistry") 101 (Goedgekeur 1960) metode, te verdeel.
ONDERSOEKMETODES

Bepaling van ongewenste reuke, chemiese residu's, insekte en plantskadelike organismes van fitosanitêre belang

14.
(1)
'n Besending minder bekende tipe mielies word sintuiglik beoordeel, of 'n monster van 'n besending word sintuiglik beoordeel of skeikundig ontleed ten einde te bepaal --



(a)
of dit 'n muwwe, suur of ander ongewenste reuk het;

(b)
of dit minder bekende tipe mielies bevat waarin chemise residu's of enige ander stof voorkom wat dit ongeskik maak vir menslike of dierlike verbruik of vir verwerking tot of aanwending as gesonde voedsel of voer;

(c)
of dit enige insekte bevat;  en

(d)
of dit verklaarde plantskadelike organismes van fitosanitêre belang kan bevat.


(2)
Die resultate van die bepalings in subitem (1) verteenwoordig die bevinding ten opsigte van die besending met betrekking tot die aanwesigheid van die faktore aldus bepaal.

Bepaling van die hoeveelheid skadelike sade

15.
Die aantal skadelike sade in 'n besending minder bekende tipe mielies word soos volg bepaal:

(a)
Verkry 'n werkmonster van minstens 2 kg minder bekende tipe mielies uit óf 'n ewekansige óf 'n afwykende monster, na gelang van die geval.

(b)
Sorteer die werkmonster op so 'n wyse dat die skadelike sade behoue bly.

(c)
Bepaal die aantal skadelike sade.

(d)
Sodanige hoeveelheid verteenwoordig die aantal skadelike sade in die betrokke besending.

Bepaling van die persentasie vreemde voorwerpe

16.
Die persentasie vreemde voorwerpe in 'n besending minder bekende tipe mielies word soos volg bepaal:

(a)
Verkry 'n werkmonster van minstens 200 g minder bekende tipe mielies uit óf 'n ewekansige  óf 'n afwykende monster, na gelang van die geval.

(b)
Sorteer die werkmonster op so 'n wyse dat die vreemde voorwerpe behoue bly.

(c)
Bepaal die massa van die vreemde voorwerpe aldus verkry en druk dit uit as 'n persentasie van die massa van die werkmonster.

(d)
Sodanige persentasie verteenwoordig die persentasie vreemde voorwerpe in die besending.

Bepaling van die persentasie insekbeskadigde pitte

17.
Die persentasie insekbeskadigde pitte in 'n besending minder bekende tipe mielies word soos volg bepaal:

(a)
Verkry 'n werkmonster van minstens 100 g minder bekende tipe mielies uit óf 'n ewekansige óf 'n afwykende monster, na gelang van die geval, nadat alle vreemde voorwerpe verwyder is.

(b)
Sorteer die werkmonster op so 'n wyse dat die insekbeskadigde pitte behoue bly.

(c)
Bepaal die massa van die insekbeskadigde pitte en druk dit uit as 'n persentasie van die massa van die werkmonster.

(d)
Sodanige persentasie verteenwoordig die persentasie insekbeskadigde pitte in die besending.

Bepaling van die persentasie gebreekte pitte

18.
Die persentasie gebreekte pitte in 'n besending minder bekende tipe mielies word soos volg bepaal:

(a)
Verkry 'n werkmonster van minstens 100 g minder bekende tipe mielies uit óf 'n ewekansige óf 'n afwykende monster, na gelang van die geval, nadat alle vreemde voorwerpe en skadelike sade verwyder is.

(b)
Sorteer die werkmonster op so 'n wyse dat die gebreekte pitte behoue bly.
(c)
Bepaal die massa van die gebreekte pitte en druk dit uit as 'n persentasie van die massa van die werkmonster.

(d)
Sodanige persentasieverteenwoordig die persentasie gebreekte pitte in die besending.

Bepaling van die pittelling per 10 g

19.
Die pittelling per 10 g in 'n besending minder bekende tipe mielies word, indien versoek, soos volg bepaal:

(a)
Verkry drie werkmonsters van 10 g elk nadat alle skadelike sade, vreemde voorwerpe, gebreekte pitte en insekbeskadigde pitte verwyder is.

(b)
Tel die aantal pitte in elk van die werkmonsters en bepaal die gemiddelde van die drie werkmonsters.

(c)
Sodanige gemiddelde verteenwoordig die pittelling per 10 g van 'n besending minder bekende tipe mielies.

Bepaling van die volume gepofte springmielies wat verkry is (uitsettingshouding)

20.
Die volume gepofte springmielies word soos volg bepaal met behulp van 'n industriële standaard metrieke massa/volume toetser:

(a)
Verkry 'n werkmonster (Item 13 Monsterverdeler) van 250 g rou springmielies as verkry in item 11(2), nadat alle vreemde voorwerpe en skadelike sade verwyder is;

(b)
Stel die krag van die toestel op 1400 watts en die temperatuur op 240°C (±480°C);

(c)
Voeg die 250 g springmielies en 63 g olie by sodra die pan die temperatuur van 240°C bereik het.

(d)
Bepaal die volume gepofte springmielies na voltooiing van die springproses, asook die tyd wat daarna moet verloop soos voorgeskryf in die gebruiks​aanwysings van die apparaat, word die gepofte volume bepaal in 'n silinder 13 cm in deursnee en gekalibreer om 'n lesing in ml/g te verskaf.

(e)
Sodanige volume verteenwoordig die gepofte springmielies van 'n besending.

Bepaling van die springpersentasie

21.
Die springpersentasie van 'n besending springmielies word soos volg bepaal:

(a)
Neem die gepofte springmielies soos verkry in item 20 as werkmonster.

(b)
Sorteer die werkmonster op so 'n wyse dat die springmieliepitte wat nie gepof het nie behoue bly en bepaal die massa daarvan.

(c)
Druk die massa soos in paragraaf (b) bepaal uit as 'n persentasie van die massa van die werkmonster rou springmielies in item 19(a) voorgeskryf.

(d)
Trek die persentasie soos in paragraaf (c) bepaal van 100 af.

(e)
Die persentasie aldus verkry verteenwoordig die springpersentasie van die springmielies in die betrokke besending.

Bepaling van voginhoud

22.
Die voginhoud van 'n besending minder bekende tipe mielies kan volgens enige geskikte metode bepaal word:  Met dien verstande dat die resultate aldus verkry in ooreen​stemming (±0,3 persent) is met die resultate verkry deur die 72 uur oonddroogmetode (AACC Metode 44/15A/1981).

VERTOLKING VAN RESULTATE

Algemeen

23.
(1)
Geen besending mag afgekeur word nie alvorens 'n verdere twee ontledings uit 'n addisionele monster, verkry uit dieslefde of bykomende ewekansige monster gedoen is nie:  Met dien verstande dat die gemiddelde van die resultate van al sodanige ontledings as resultaat ten opsigte van die betrokke besending sal geld.


(2)
'n Inspekteur moet, indien hy/sy 'n afwykende monster ingevolge item 12 onttrek het, die besending afkeur indien die emiddelde resultate van minstens twee ontledings van die afwykende monster nie voldoen aan die vereistes wat in items 4, 5 en 6 voorskryf word nie.

VRYSTELLING VAN MINDER BEKENDE TIPE MIELIES
Aansoek om vrystelling

24.
'n Aansoek om goedkeuring vir die vrystelling van minder bekende tipe mielies moet, in die geval waar een of meer vragruime van die skip tot volle kapasiteit met sodanige minder bekende tipe mielies gevul gaan word, skriftelik deur die uitvoerder of agent aan die inspekteur gerig word.

Goedkeuring van vrystelling

25.
(1) 
'n Inspekteur reik 'n sertifikaat ter goedkeuring van die vrystelling van minder bekende tipe mielies uit indien die inspekteur bevind dat die skeepsruim voldoen aan die vereistes in item 7(3).

(2)
Indien 'n inspekteur bevind dat die skeepsruim nie voldoen aan die vereistes in item 7(3) nie, moet die inspekteur --

(a)
'n sertifikaat te dien effekte uitreik;

(b)
die skeepsruim herinspekteer nadat die betrokke skeepsruim skoongemaak, behandel of berook is;  en

(c)
'n sertifikaat ter goedkeuring van die vrystelling van minder bekende tipe mielies uitreik indien hy/sy tydens die herinspeksie bevind dat die skeepsruim voldoen aan die vereistes in item 7(3).

(3)
'n Inspekteur kan na sy goeddunke die skeepsruim herinspekteer indien die vrystelling van minder bekende tipe mielies in die skeepsruim meer as 96 uur na goedkeuring van die skeepsruim plaasvind.

(4)
Die verlening van goedkeuring vir die vrystelling van minder bekende tipe mielies dien nie as 'n versekering dat die skeepsruim vry is van insekte wat die minder bekende tipe mielies in daardie skeepsruim kan infesteer nie.


